
SOLIQ MUNOSABATLARINING 
IJTIMOIY-IQTISODIY 
AHAMIYATI: ILMIY-NAZARIY 
QARASHLAR

Axrorov Zarif Oripovich
PhD, Toshkent davlat iqtisodiyot universiteti Samarqand filiali dotsenti

Saidmurodov Feruz Sodiqjon o‘g‘li
Toshkent davlat iqtisodiyot universiteti Samarqand filiali assistenti

Annotatsiya: Iqtisodiy qonuniyatlarning har qanday sharoitida soliqlar bilan bog‘liq munosabatlar davlatchilikni tashkil 
etishdagi ahamiyati alohida e’tirof etilib, ularning aholi farovonligiga xizmat qilishiga alohida diqqat qaratiladi. Mazkur 
maqola davlat va jamiyatda amalga oshiriladigan soliq munosabatlarini optimallashtirish, soliq to‘lovchilar va soliq oluv-
chilar munosabatlaridagi og‘irlik va qulayliklarni tavsifiga bag‘ishlangan. Ushbu maqolada soliqlarning jamiyatdagi ijobiy 
va salbiy ta’siri to‘g‘risidagi vaziyatlar tahlili aks ettirilgan bo‘lib, davlat va jamiyat o‘rtasidagi soliq munosabatlarini o‘zaro 
muvofiqlashtirish bo‘yicha taklif va tavsiyalar shakllantirilgan.

Kalit so‘zlar: soliq, jamiyat, davlat, soliq munosabatlari, soliq imtiyozi.
Abstract: In any context of economic legislation, the importance of tax relations in the organization of statehood is rec-
ognized, with special emphasis on their contribution to the welfare of the population. This article is devoted to the optimi-
zation of tax relations in the state and society, the description of the weight and convenience in the relationship between 
taxpayers and taxpayers. This article provides an analysis of the situation on the positive and negative effects of taxes 
in society, and formulates proposals and recommendations for the coordination of tax relations between the state and 
society.

Key words: tax, society, state, tax relations, tax incentive.
Аннотация: Вопреки проявления возможных условий экономических закономерностей, значение налоговых отно-
шений в организации государственности понимается, как особое значение во вкладе в благосостояние насе-
ления. Данная статья посвящена оптимизации налоговых отношений государства и общества, определению 
веса и удобства в отношениях между налогоплательщиками и налогополучателями. Также, в статье проводится 
анализ положительных и отрицательных влияний налогов на общество, а также формулируются предложения и 
рекомендации по взаимному согласованию налоговых отношений между государством и обществом.

Ключевые слова: налог, общество, государство, налоговые отношения, налоговая льгота.

K I R I S H
Iqtisodiy adabiyotlarda soliqlarning mohiyati va davlat daromadlarini tashkil etishdagi o‘rni ko‘p marotaba 

tadqiq qilinganiga qaramay, soliqlarning jamiyat hayotidagi ta’siri hamda iqtisodiy o‘sishdagi o‘rni borasida 
bahsli munozaralar ko‘p uchraydi. Iqtisodiy qonuniyatlarning har qanday sharoitida soliqlar bilan bog‘liq muno-
sabatlar davlatchilikni tashkil etishdagi ahamiyati alohida e’tirof etilib, ularning aholi farovonligiga xizmat qil-
ishiga alohida diqqat qaratiladi. Aytish joizki, davlat va jamiyatda amalga oshiriladigan soliq munosabatlarini 
optimallashtirish, soliq to‘lovchilar va soliq oluvchilar munosabatlaridagi og‘irlik va qulayliklarni tavsiflash, shu 
boisdan soliqlarning jamiyatdagi ijobiy va salbiy ta’siri to‘g‘risidagi vaziyatlarda ular soliq munosabatlarini o‘zaro 
muvofiqlashtirish muhimdir.

Xorijiy va mamlakatimiz iqtisodiy adabiyotlarida soliqlarning mohiyati va ahamiyati, shuningdek, budjet 
daromadlaridagi o‘rni salmoqli tadqiq qilingan bo‘lsa-da, uning jamiyat farovonligi borasidagi ahamiyatini yor-
itish va rolini oshirish borasidagi ilmiy ishlarning oqsashi kuzatiladi. Umuman olganda, hozirgi globallashuv sha-
roitida soliq oluvchilar va soliq to‘lovchilar (soliq subyektlari) faoliyatiga kirib kelayotgan og‘irlik va qulayliklarni 
yoritish hamda mavjud muammolarni bartaraf etish bugungi dolzarb masalalardan biridir.

Soliqlar uzoq tarixiy taraqqiyotni bosib o‘tgan murakkab va ko‘p qirrali iqtisodiy kategoriyadir. Soliqlar daro-
madlarni taqsimlash va qayta taqsimlash usuli sifatida davlat paydo bo‘lishi bilan paydo bo‘ldi.

Soliq iqtisodiy-moliyaviy kategoriya hisoblanib, uning mohiyatini idrok etishning qiyinligi uning bir vaqtda 
iqtisodiy, moliyaviy-xo‘jalik va siyosiy-huquqiy ko‘rinishga ega ekanligi bilan belgilanadi.

XIX asrda faoliyat yuritgan M.M. Alekseyenko soliqning quyidagi xususiyatiga e’tibor qaratdi: “Soliq, bir 
tomondan taqsimlash elementlaridan biri va narxning tarkibiy qismlaridan biri bo‘lib, uni tahlil qilish bilan aslida 
iqtisodiy fan boshlandi. Boshqa tomondan, soliqlarni belgilash, taqsimlash, undirish va ulardan foydalanish 
davlatning vazifalaridan biridir” [1].

Fransuz jamoat arbobi Pyer Jozef Prudon ta’kidlaganidek, “mohiyatan soliq masalasi davlat masalasidir” [2]. 
Ya’ni davlat soliq to‘lovlarisiz mavjud bo‘lolmaydi, soliqlar esa davlatning majburiy tarkibiy qismi hisoblanadi. 
Davlat mavjud joyda soliqlar ham mavjud bo‘lib, soliqlarning tabiati davlatning taqdiri va vazifalari bilan belgi-
lanadi.

Bundan tashqari, soliqlarning ko‘pligi, ularning mantiqsizligi va adolatsizligi kabi muammolarni faol 
muhokama qilish orqali soliqqa tortishning nazariy masalalari V.Petti tomonidan sezilarli darajada oydin-
lashtirildi. Aytish joizki, u tomonidan fuqarolar, korxonalar daromadlarining bir qismini, mulkini va boshqalarni 
soliqlar shaklida olib qo‘yishning salbiy oqibatlarini bartaraf etish yo‘llari tadqiq qilindi [3]. 

Klassik siyosiy iqtisodchilar ham soliq nazariyalarining rivojlanishiga katta hissa qo‘shdilar. A.Smit va  
D.Rikardo soliqlar faqatgina davlat budjetining daromad manbayi bo‘lib xizmat qilishini hamda ularni undirish-
ning adolatliligi va undirilishining davlatning fiskal ehtiyojlari (raqobatbardosh bozorning ishlashi, pulning xarid 
qobiliyatining barqarorligini ta’minlash va boshqalar) bilan belgilanadigan qismi bo‘yicha nizolar kelib chiqadi, 
deb hisoblaganlar [4]. 

D.Rikardoning asarlari ichida “Siyosiy iqtisod va soliqqa tortish asoslari” asari alohida o‘rin tutadi. Bu asarda 
soliqlar davlat ixtiyorida bo‘lgan mamlakat yer va mehnat mahsulotining ulushini tashkil etishi qayd etilgan [5].

F.Nitti o‘z asarlarida soliq fuqarolar jamoaviy (ijtimoiy) ehtiyojlarni qondirish uchun davlat va mahalliy 
hokimiyat organlariga beradigan to‘lov deb ta’kidlagan [6].

Iqtisodchi olim M. Fridman o‘z asarlarida “... soliqlar davlat yoki jamiyat foydasiga undiriladigan majburiy 
yig‘imlardir, chunki bu to‘lovlar davlat yoki jamiyatning maxsus xizmatlari uchun to‘lov emas” [7], deb ta’kidlagan.

Bizningcha, me’yoriy-huquqiy hujjatlarda aks ettirilgan soliq tushunchasi zamonaviy voqelikni eng aniq 
aks ettiradi. O‘zbekiston Respublikasi Soliq kodeksining 16-moddasida “Soliqlar deganda Soliq kodeksida 
belgilangan, O‘zbekiston Respublikasining Davlat budjetiga yoki davlat maqsadli jamg‘armasiga to‘lanadigan 
majburiy beg‘araz to‘lov tushuniladi” [8].

Soliq to‘lovlari hisobidan davlat moliyaviy resurslari shakllanadi va u davlat budjeti yoki davlat maqsadli 
jamg‘armasida to‘planadi. Soliqlarning iqtisodiy mazmuni bir tomondan, xo‘jalik yurituvchi subyektlar va fuqa-
rolarning, ikkinchi tomondan davlat moliyasini shakllantirishga oid munosabatlari bilan ifodalanadi.

T A D Q I Q O T  M E T O D O L O G I YA S I
Mazkur maqolada iqtisodiy tahlilning analiz va sintez, induksiya va deduksiya, taqqoslama kabi an’anaviy 

usullardan foydalanildi. Xorijiy va mamlakatimiz olimlari va tadqiqotchilarining soliq munosabatlariga doir il miy-
amaliy qarashlari tahlil qilindi va natijalari asosida xulosalar shakllantirilgan.

T A H L I L  V A  N A T I J A L A R
Soliqning mohiyati va tabiatini o‘rganish har doim soliqqa tortish manbasini izlash va soliqning tadbirkorlik 

subyektlari faoliyatiga va umuman xalq xo‘jaligi kompleksining rivojlanishiga ta’sir qilish darajasini tahlil qilish 
bilan bog‘liq bo‘lgan. Binobarin, soliqning iqtisodiy mohiyatini o‘rganish birinchi navbatda ishlab chiqarish va 
taqsimot o‘rtasidagi munosabatlarni o‘rganish bilan bog‘liq. Ilk davrlardan hozirgi kunga qadar iqtisodiy muno-
sabatlar tizimida soliqlarning tutgan o‘rnini o‘rganish mahalliy va xorijiy tadqiqotchilarning doimiy diqqat marka-
zida bo‘lib kelmoqda. Ularning aksariyati soliqlarning shakllangan davridan to hozirgi kungacha asosiy maqsadi 
davlatning moliyaviy ehtiyojlarini qondirishdan iborat deb hisoblaydi.

Soliqning iqtisodiy tabiatini tadqiq qilish davlatchilikning paydo bo‘lishi va rivojlanishi haqidagi ta’limot bilan 
bevosita bog‘liq, chunki soliqqa tortishning real jarayoni aynan davlat tomonidan amalga oshiriladi va uning 
shakllari davlatning yetuklik va sivilizatsiya darajasiga bog‘liq.

Boshqaruv shakllarining shakllanishi va evolyutsiyasi doimo soliq islohotlari bilan birga kelgan. Tarixdagi 
ko‘plab dalillar shuni ko‘rsatadiki, soliqlarning yuqoriligi natijasida davlat budjetiga tushumlarning umumiy 
miqdori kamayib ketgan, soliq stavkasini pasaytirish esa birdaniga emas, balki asta-sekinlik bilan undirish 
hajmini oshirish imkonini bergan. Ya’ni, har qanday sharoitda u yoki bu ta’sir davlatning muayyan soliq siyosati-
ning natijasidir.

Davlat qanchalik ko‘p mavjud bo‘lsa, soliqlar ham shunga mos ravishda shunday uzoq vaqtdan beri mavjud 
bo‘lib, iqtisodiy nazariya esa soliqqa tortish mexanizmlarini bekor qilish va boshqasini o‘zlashtirish munosabat-
larini uyg‘unlashtirish nuqtai-nazaridan optimal soliq siyosatini joriy etish yo‘llarini izlaydi.

Shunday qilib, davlat uchun soliqlarning obyektiv zarurligi quyidagilar bilan izohlanadi:

■ Bozor iqtisodiyoti munosabatlarini aks ettiruvchi qonunlarni qabul qilinishi bilan;

■ Turli mulk shaklidagi xo‘jalik subyektlarini va erkin narxlarni amal qilishi aholi bilan xo‘jalik subyektlari 
o‘rtasida faqat qonuniy, huquqiy, demokratik munosabatlarini shakllanishi bilan;

■ Markazlashgan ma’muriy taqsimotdan o‘z-o‘zini moliyalashtirishga, iqtisodiy ko‘rsatkichlarni xo‘jalik 
subyektlarida mustaqil taqsimotini va rejalashtirilishini amalga oshirilishi bilan;

■ Bozor iqtisodiyoti munosabatlariga o‘tish bosqichlarida xo‘jalik subyektlari faoliyatida yuz berishi 
mumkin bo‘lgan qiyinchiliklar, ishlab chiqarish hajmini pasayishi yoki faoliyatni to‘xtalib qo‘yilishi budjet 
daromadlarini pasayishi va ularni qoplash uchun salmoqli daromadlar bo‘lishini ta’minlash faqat egri 
soliqlar orqali hal etilishi bilan.

Soliqlar davlat daromadlarining asosiy manbalaridan biridir. Shuning uchun davlat ularning hajmini 
oshirishdan bevosita manfaatdor. Har qanday qiyosiy tendensiya soliqlarning fiskal funksiyasining ustuvorli-
gining oshishini ham ko‘rsatadi.  

Soliqlarning maqsadi nafaqat soliq majburiyatlarini qonuniy ravishda minimallashtirish, balki korxonaning 
ishlab chiqarish faoliyati samaradorligini oshirish, mumkin bo‘lgan minimal soliq yukini ta’minlaydigan optimal 
biznes modelini yaratishdir.

Iqtisodiyotda soliq munosabatlarini takomillashtirish uni modernizatsiyalashning eng yorqin ko‘rinishlaridan 
biri hisoblanadi. Bu avvalo, milliy va xorijiy investitsiyalarni jalb etish, aholi farovonligini ta’minlash kabi muhim 
ijtimoiy muammolarni ham hal etish imkonini beradi. Shu boisdan ham soliq munosabatlarini optimallashtirish 
va boshqa iqtisodiy kategoriyalar bilan uyg‘unligini ta’minlash juda muhim masalalardan biridir.

Iqtisodiyotni modernizatsiya qilish va texnik yangilash jarayonlariga xizmat qiladigan soliq munosabatlarini 
tartibga solish masalalari eng ilg‘or texnologiyalar bilan jihozlangan va xom ashyo resurslarini chuqur qayta ish-
lash hamda raqobatbardosh tayyor mahsulotlar ishlab chiqarishni ta’minlaydigan, mamlakatimiz eksport-import 
salohiyatini tartibga solish hamda yangi ish o‘rinlarini yaratishga xizmat qiladigan yangi sanoat korxonalarini 
tashkil etishga xizmat qiladi. Vaholanki, sifati va narxi bo‘yicha jahon bozorida raqobatbardosh bo‘lgan mahsu-
lotlar ishlab chiqarish hajmini kengaytirish va yangi mahsulot turlarini o‘zlashtirishga moliyaviy munosabatlarni 
tartibga solish orqaligina erishiladi.

Mamlakatdagi infratuzilmalarni raqobatbardoshliligini sifatli innovatsion mahsulotlarni ishlab chiqarish bilan 
ta’minlashda, tarkibiy qayta qurishlarni amalga oshirishda soliqlarni tartibga solish mexanizmi o‘ta muhim vosita 
sifatida xizmat qiladi. Ma’lumki, soliqlar orqali tartibga solish keng ma’noda ijtimoiy-iqtisodiy taraqqiyot omili 
sifatida maydonga chiqadi [9]. Soliqlar bir tomondan davlat budjeti daromadlarini to‘ldirishni amalga oshirsa, 
ikkinchi tomondan jamiyat a’zolari daromadlarini qayta taqsimlanishini aks ettiradi.

Aynan soliqlar orqali ham iqtisodiy o‘sishga, ham pasayishga ta’sir etish mumkin. Mamlakat soliq tizimi 
investitsiyalar uchun qulay muhit yaratishi, biznes innovatsiyalarini rag‘batlantirishi va uzoq muddatli barqaror 
ekologik siyosatni ham yaratishi uchun ham xizmat qilishi lozim [10].

O‘zbekistonda amal qilayotgan soliq imtiyozlari tadbirkorlikni qo‘llab-quvvatlashga, ayrim ijtimoiy masa-
lalarni hal etishga qaratilgan, biroq ayrim iqtisodchi olimlar imtiyozlarning salbiy jihatlarini mavjudligini ham 
ta’kidlashadi [11-12]. Ya’ni soliqlarga imtiyoz berish tadbirkorlik faoliyatini qo‘llab-quvvatlash bilan birga, tadbir-
korlarni soliqdan qochib qolish yo‘llarini ham ochishi, shuningdek, soliq imtiyozlarini xizmat ko‘rsatuvchilarni 
loqaydlikka, boqimandalik kayfiyatiga tushib qolishiga sabab bo‘lishi mumkin.

Amalda soliq imtiyozlari jamiyat uchun innovatsion sohani rivojlantirishni rag‘batlantirish yo‘nalishida tako-
millashtirish ularni optimallashtirishning muhim yo‘nalishi sifatida qaralmog‘i lozim. Bunda ta’kidlash joizki, inno-
vatsion jarayonlar yuqori darajadagi noaniqliklar bilan bog‘langanligini e’tiborga olgan holda ilmiy-tadqiqot va 
tajriba konstruktorlik ishlarini rag‘batlantirish tizimini soliq imtiyozlari taqdim etish orqali takomillashtirishning 
o‘ziga xos yo‘nalishlarda amalga oshirilishi muhimdir.

Soliqlar obyektiv taqsimlash munosabatlari orqali kengaytirilgan ishlab chiqarishning barcha bosqichlarida 
ishtirok etadi va ishlab chiqarish munosabatlarida o‘z aksini topadi. Soliqlar jamiyat iqtisodiy bazasini ifoda-
lashi tufayli ishlab chiqarishni qiziqtirishda, tovar ishlab chiqarish orqali iste’molni tartibga solish va markaz-
lashtirilgan pul jamg‘armalarini yuzaga keltirish ulardan ijtimoiy himoya va boshqa ijtimoiy zaruriy maqsadlar 
yo‘lida keng foydalanib kelinmoqda.

Umuman olganda, soliq yukini optimallashtirishga qaratilgan bir qator vazifalarni hal qilish kerak:

● asosiy soliq to‘lovlarini qonuniy asoslarda minimallashtirish;

● kelgusi moliya yilida budjetga va budjetdan tashqari jamg‘armalarga to‘lanishi lozim bo‘lgan soliq 
majburiyatlari miqdorini aniq to‘lovlar doirasida va umuman ular bo‘yicha belgilash;

● ishlab chiqarishning umumiy xarajatlarini hisoblash va korxona biznes-rejasining moliyaviy qismini 
puxta ishlab chiqish;

● soliq to‘lovlarining hisoblanishini monitoring qilish va ularning o‘z vaqtida va to‘liq to‘lanishini ta’minlash.

Shuni ta’kidlash kerakki, soliqlar korxonada strategik va taktik (joriy) rejalashtirishdan iborat vazifalarni 
bajaradi:

1. Strategik soliqlarni rejalashtirish bilan korxonaning tashkiliy-huquqiy shaklini, uning joylashgan joyini, 
tadbirkorlik faoliyatining turlari va yo‘nalishlarini hamda amaldagi soliq rejimlarini tanlash amalga 
oshiriladi. Bu bosqichda nafaqat eng imtiyozli soliqqa tortish rejimi pozitsiyasidan kelib chiqib, balki ikki 
tomonlama soliqqa tortish va boshqalarni bartaraf etish maqsadida ham qarorlar qabul qilinadi. Ushbu 
bosqich doirasida kapitalni taqsimlash, investitsiya siyosati va moliyalashtirish strategiyalari aniqlanadi;

2. Taktik (joriy) rejalashtirish bilan keyingi hisobot davri uchun barcha turdagi soliqlar bo‘yicha hisob-kitob-
 lar amaldagi qonunchilik doirasida ularning hajmini optimallashtirish va minimallashtirish uchun qonun 
hujjatlarida nazarda tutilgan barcha imkoniyatlardan foydalangan holda amalga oshiriladi. 

Soliqlarni rejalashtirish obyekti, nafaqat soliqqa tortish obyektlari, balki soliq solinadigan bazani shakllan-
tirishga ta’sir qiluvchi boshqaruv faoliyati jarayonlaridir. Soliqlarni rejalashtirish zarurati amaldagi soliq qonun-
chiligi bilan belgilanadi, unda turli soliq rejimlari, soliq solinadigan bazani hisoblash usullari va soliq imtiyozlari 
nazarda tutiladi. Nazariy nuqtai-nazardan soliqni rejalashtirish obyektlarini quyidagilarga bo‘lish mumkin:

● mulkiy yoki nomulkiy huquqlar. Masalan, o‘z mulkiga ega bo‘lish yoki boshqa birovning mulkidan foyda-
lanish;

● subyektning harakatlari. Masalan, tovarlarni sotish yoki import qilish;

● iqtisodiy faoliyat moliyaviy natijalari. Masalan, kompaniyaning daromad yoki foyda olishi.

Soliqni rejalashtirish avvalo, soliq to‘lovlarini maqbullashtirishni anglatadi. Soliqlarni maqbullashtirish bu – 
soliq to‘lash xarajatlarini kamaytirish orqali moliyaviy natijalarga ega bo‘lish yoki soliq to‘lovlarini oshirmagan 
holda, ko‘proq tushumga ega bo‘lish demakdir.

Soliqni korxonalar kesimida rejalashtirishdan quyidagi maqsadlar ko‘zlanadi: 

1. Soliqlarni eng minimal darajada to‘lashga harakat qilish (soliq qonunchiligi doirasida); 

2. Soliq to‘lashning optimal holatini tanlash. Masalan, optimallashtirilgan tizimda yoki umumiy tartibda soliq 
to‘lashni tanlash; soliq imtiyozlaridan foydalanishdan voz kechish (ayrim hollarda bu korxona uchun 
qulay bo‘lmasligi mumkin); soliqqa tortish tizimining qulayligiga qarab, tadbirkorlik bilan shug‘ullanuv-
 chi jismoniy shaxs sifatida ro‘yxatdan o‘tish yoki yuridik shaxs sifatida faoliyat yuritish qulay bo‘lishi 
mumkin. 

3. Soliq to‘lovlari muddatlarini o‘z manfaatidan kelib chiqib taqsimlash. Bunda soliqlar qonuniy belgilangan 
muddatlarda to‘lanmay, jarima va penyalar to‘lash korxona uchun afzalroq deb qaralishi mumkin. 

Amaliyotda soliqlarni rejalashtirishda quyidagi uch yo‘ldan birini tanlash muhimdir: 

● birinchisi, rejalashtirishning klassik turi, uning mohiyati soliqlarni o‘z vaqtida to‘liq, to‘g‘ri to‘lashni bildi-
radi. Bunda buxgalteriya va boshqa hisobotlar aniq va to‘g‘ri yuritiladi, qonunchilikka aniq rioya qilinadi; 

● ikkinchisi, soliq to‘lovlarini rejalashtirishning optimallashtirilgan varianti. Bunda soliq to‘lovchi kamroq 
soliq to‘lash maqsadida amaldagi qonunchilik imtiyozlaridan va boshqa imkoniyatlaridan foydalanib, 
o‘zining iqtisodiy faoliyatini rejalashtiradi va tashkil qiladi. Bunda soliq to‘lovchi amaldagi qonunchilik -
ning barcha yutuq va kamchiliklaridan, shu jumladan, murakkablik, nomukammallik va qarama-qarshilik 
holatlaridan foydalanadi; 

● uchinchisi, soliqlarni kamaytirishning noqonuniy yo‘li. Iqtisodiy moliyaviy vaziyat yomonlashgan sharoit-
larda tadbirkorlar ikki muqobil yo‘ldan birini tanlaydilar: soliqlarni to‘lashdan qochish (daromadlarni faoli-
yatlarni, oborotlarni yashirishi) yoki bankrotlik e’lon qilish. Ko‘p hollarda birinchi yo‘l tanlanadi. Bunda 
tavakkalchilikka yo‘l qo‘yiladi. Korxona ko‘proq foyda ko‘rib qolishi mumkin, ammo bu soliq nazorati 
bizning nazarimizda kuchli sharoitda salbiy oqibatlarga olib kelishi muqarrardir.

X U L O S A  V A  T A K L I F L A R
Ilmiy tadqiqot olib borish natijasida quyidagi xulosa va takliflar shakllantirildi:

1. Soliqlar bir tomondan davlat budjeti daromadlarini to‘ldirishni amalga oshirsa, ikkinchi tomondan jamiyat 
a’zolari daromadlarini qayta taqsimlanishini aks ettiradi.

2. Mamlakat soliq tizimi investitsiyalar uchun qulay muhit yaratishi, biznes innovatsiyalarini rag‘batlantirish 
va uzoq muddatli barqaror ekologik siyosatni ham yaratishi uchun ham xizmat qilishi lozim.

3. Soliq siyosati jamiyat  farovonligiga xizmat qilishi hamda budjet tushumlarini kamaytirmasligiga xizmat 
qilmog‘i lozim

4. Soliqlarga imtiyoz berish tadbirkorlik faoliyatini qo‘llab-quvvatlash bilan birga tadbirkorlarni soliqdan 
qochib qolish yo‘llarini ham ochishi, shuningdek, xizmat ko‘rsatuvchilarni loqaydlikka, boqimandalik 
kayfiyatiga tushib qolishiga sabab bo‘lishi mumkin. Shu boisdan soliq imtiyozlarini optimallashtirishga 
qaratilgan soliq siyosatini yuritish lozim.

5. Soliq imtiyozlari jamiyat uchun innovatsion sohani rivojlantirishni rag‘batlantirish yo‘nalishida takomil-
lashtirish, ularni optimallashtirishning muhim yo‘nalishi sifatida qaralmog‘i lozim

6. Inson omili kamayishini inobatga olib davlat budjetidan xarajatlarni kamaytiruvchi, korrupsiya va ta’ma-
girlik holatlarini keskin pasaytiruvchi, soliq hisobi va nazorati to‘liq avtomatlashtiriladigan, soliqlarni to‘liq 
davlat budjetiga tushishi ta’minlanadigan soliq tizimidagi blokcheynlarni keng yo‘lga qo‘yish maqsadga 
muvofiq.

7. Bugungi kunda aholini soliq madaniyatini oshirish, soliq qonunchiligidagi o‘zgarishlarni yetkazish muhim 
masalalardan biridir. Shu bois har bir viloyat (shahar, tuman) mahallalarida (mahalla fuqarolar yig‘ini 
a’zolari ko‘magida) bir oyda bir marotaba soliq savodxonligi kunini o‘tkazish, unga viloyat soliq idoralari 
va ta’lim muassasalari mutasaddi o‘qituvchilarini keng jalb etishga erishish zarur.

